
   

 

 
 

 

Vendim nr. 21, datë 21.01.2026 

 

Kolegji i Gjykatës Kushtetuese të Republikës së Shqipërisë, i përbërë nga: 

 

 Fiona Papajorgji,        Kryetare  

 Asim Vokshi,   Anëtar 

 Marjana Semini,  Anëtare 

 

 në datën 21.01.2026 mori në shqyrtim paraprak kërkesën nr. 30 (S) 2025 të Regjistrit 

Themeltar, që i përket: 

 

KËRKUES: SABRI HOXHA 

 

OBJEKTI: Mbështetja e vendimeve nr. 996 (1564), datë 16.03.2021 të 

Gjykatës së Rrethit Gjyqësor Shkodër; nr. 239, datë 21.10.2021 

të Gjykatës së Apelit Shkodër;  nr. 00-2025-731, datë 13.05.2025 

të Gjykatës së Lartë, si vendime të bazuara në ligj dhe 

Kushtetutë. 

                                    Interpretimi i themelit të inicimit të hetimit penal 

 

BAZA LIGJORE: Nenet 4, 5, 15, pika 1, 16, 17, 18, 20, 23, 25, 29, 31, 33, 42, 116, 

121, 122, 131, pika 1, shkronja “f”, 134, pika 1, shkronja “i”, 

140, pikat 2, shkronja “a” dhe 3, shkronja “b”, 142, 143, 145, 

146 dhe 148 të Kushtetutës së Republikës së Shqipërisë 

(Kushtetuta); ligji nr. 8577, datë 10.02.2000 “Për organizimin 

dhe funksionimin e Gjykatës Kushtetuese të Republikës së 

Shqipërisë”, i ndryshuar (Ligji Organik i Gjykatës). 

 

Kolegji i Gjykatës Kushtetuese (Kolegji), pasi dëgjoi relatoren e çështjes Marjana Semini, 

shqyrtoi kërkesën, dokumentet shoqëruese, si dhe diskutoi çështjen në tërësi, 

V Ë R E N: 

I 

Rrethanat e çështjes 

1. Në datën 25.08.2016, në aksin rrugor Stajkë-Shkodër, në vendin e quajtur Juban, Guri i 

Zi, ka ndodhur një aksident automobilistik, ku mjeti me drejtues shtetasin Ardit Gjeçi është 

përplasur me mjetin me drejtues shtetasin Gjergj Ndoci, si pasojë e të cilit ky i fundit ka mbetur i 

dëmtuar. Sipas aktit të ekspertimit mjeko-ligjor të përpiluar në lidhje me këtë aksident, dëmtimet 

e pësuara nga shtetasi Gjergj Ndoci hynin në kategorinë e atyre që sillnin humbjen e aftësisë për 

punë në masën mbi 9 ditë.  

2. Për këtë ngjarje, përmes avokatit të tij, shtetasi Gjergj Ndoci i është drejtuar si Gjykatës 

së Rrethit Gjyqësor Tiranë, ashtu edhe Gjykatës së Rrethit Gjyqësor Shkodër me padi civile ndaj 

kompanisë së sigurimit “Intersig Vig” sh.a., Tiranë. Ndërsa e para ishte regjistruar në Gjykatën e 

Rrethit Gjyqësor Tiranë, gjatë gjykimit të padisë nga Gjykata e Rrethit Gjyqësor Shkodër, bazuar 

në kërkesën e këtij shtetasi, gjykata ka caktuar shtetasin Sabri Hoxha (kërkuesi) si ekspert për 

përcaktimin e dëmtimeve që Gjergj Ndoci kishte pësuar nga aksidenti. Në aktin e tij të ekspertimit 

kërkuesi, në cilësinë e ekspertit, ka përcaktuar se paaftësia për punë ishte në masën 50%, kjo 

paaftësi ishte e përhershme dhe vlera e shpërblimit të dëmit arrinte në shumën 4.592.552,8 lekë. 

Gjatë gjykimit kompania e sigurimit ka kërkuar kryerjen e riekspertimit me grup ekspertësh, 

kërkesë e cila është pranuar nga gjykata. Në vijim, avokati i të dëmtuarit ka kërkuar pushimin e 

çështjes, kërkesë e cila është pranuar gjithashtu nga gjykata, e cila, me vendimin nr. 1162, datë 

26.09.2017, ka vendosur pushimin e çështjes. Ky vendim ka marrë formë të prerë në datën 

02.l0.2017. 

3. Duke pretenduar se me veprimet e kryera avokati i të dëmtuarit dhe kërkuesi kishin 

konsumuar elementet e veprave penale “Ekspertimi i rremë”  dhe “Mashtrimi në sigurime”, të 

parashikuara nga nenet 309 dhe 145 të Kodit Penal (KP), kompania e sigurimit ka paraqitur 

kallëzim penal në Prokurorinë pranë Gjykatës së Rrethit Gjyqësor Shkodër (Prokuroria e 

Shkodrës), i cili është regjistruar si procedim penal me nr. 1859 të vitit 2017. Gjatë marrjes në 

pyetje për këtë procedim, shtetasja Klea Korbeci, e autorizuar nga kompania e sigurimeve për të 

dhënë shpjegime për çështjen, ka deklaruar se dëmtimet e shtetasit Gjergj Ndoci ishin rrjedhojë e 

një aksidenti të ndodhur në Itali, përpara datës së aksidentit automobilistik objekt padie civile. Në 

këtë situatë, organi i ndjekjes penale ka kërkuar informacion nga autoritetet italiane për të 

verifikuar faktin nëse shtetasi Gjergj Ndoci kishte pësuar ose jo aksident në punë në Itali para datës 

së aksidentit automobilistik të ndodhur në Shqipëri. Sipas akteve të dërguara nga autoritetet 



 

Vendim i Kolegjit  

Kërkues: Sabri Hoxha  Faqe 3 

 

italiane ka rezultuar se ndaj shtetasit Gjergj Ndoci ishin lëshuar në Itali disa raporte mjekësore, ku 

njëri prej tyre ishte për aksident/sëmundje profesionale.  

4. Në përfundim të hetimeve, Prokuroria e Shkodrës ka vendosur pushimin e procedimit 

penal, me arsyetimin se nga provat e përfituara nuk provohej tej çdo dyshimi të arsyeshëm se 

kërkuesi kishte dijeni që të dhënat e dokumentacionit shëndetësor nuk pasqyronin gjendjen reale 

shëndetësore të shtetasit Gjergj Ndoci dhe se mungonte ana subjektive e veprës “Ekspertimi i 

rremë”, të parashikuar nga neni 309 i KP-së. Sipas këtij organi, të dhënat në aktin e ekspertimit të 

përpiluar nga kërkuesi ishin paraqitur pa qenë verifikuar më parë vërtetësia e tyre.  

5. Me vendimin nr. 996 (1564), datë 16.03.2021, Gjykata e Rrethit Gjyqësor Shkodër ka 

pranuar kërkesën e prokurorisë për pushimin e procedimit penal. Ndërsa ka vënë në dukje se nga 

aktet e depozituara në gjykim rezultonte se i dëmtuari kishte pësuar aksident në Itali, si rrjedhojë 

e të cilit kishte përfituar dëmshpërblim financiar dhe pension të drejtpërdrejtë, kjo gjykatë ka 

evidentuar gjithashtu se në ekzaminimet imazherike të bëra të dëmtuarit në Shqipëri, specialistët 

imazhierë nuk kishin përshkruar ndryshime në moshë të dëmtimeve që ta orientonin ekspertin për 

të kërkuar ekzaminime të reja. Ndaj këtij vendimi ka ushtruar ankim kompania e sigurimit. Gjykata 

e Apelit Shkodër, me vendimin nr. 239, datë 21.10.2021, ka lënë në fuqi vendimin e gjykatës së 

rrethit, me arsyetimin se nuk provohej që ekspertimi të kishte qenë i rremë ose që në dhënien e 

mendimit kërkuesi nuk kishte qenë objektiv. Ndërsa Kolegji Penal i Gjykatës së Lartë, me 

vendimin nr. 00-2025-731, datë 13.05.2025, ka vendosur mospranimin e rekursit të kompanisë së 

sigurimit, me arsyetimin se nuk përmban asnjë nga shkaqet që parashikon neni 432 i Kodit të 

Procedurës Penale (KPP). 

6. Në datën 07.11.2025 kërkuesi i është drejtuar Gjykatës Kushtetuese (Gjykata) me ankim 

kushtetues individual, i cili pas plotësimit, sipas parashikimeve të nenit 27 të ligjit organik të 

Gjykatës, është regjistruar në datën 03.12.2025. 

 

II 

Pretendimet e kërkuesit 

7. Kërkuesi, në mënyrë të përmbledhur, ka pretenduar: i) Kallëzimi penal i bërë nga 

kompania e sigurimit ka qenë i rremë. Ankimi i kësaj kompanie ndaj vendimit të gjykatës së rrethit 

ka qenë abuziv dhe i shtyrë nga motive të dobëta për shantazhimin e tij. Edhe pse ka pasur 

mundësinë të thërrasë ekspertë të tjerë në gjykim dhe të bëjë ballafaqimin e gjetjeve të tyre me 

gjetjet e kërkuesit, kompania nuk e ka bërë këtë, ndërsa ka paragjykuar rezultatin e aktit të 

ekspertimit të hartuar prej tij. Ajo nuk ka përmendur në gjykim aktet e tjera mjekësore mbi të cilat 



 

Vendim i Kolegjit  

Kërkues: Sabri Hoxha  Faqe 4 

 

kërkuesi ka mbështetur konkluzionin e tij për paaftësinë e të dëmtuarit dhe nuk ka kundërshtuar 

përmbajtjen e tyre. Nëse kishte pasur dijeni për dëmtimet e mëparshme të shtetasit Gjergj Ndoci, 

kompania duhet t’ia kishte vënë ato në dispozicion gjykatës. Gjykata e rrethit nuk i ka vënë në 

dispozicion dokumente të tilla dhe nuk e ka pyetur kërkuesin në këtë drejtim. ii) Oficeri i Policisë 

Gjyqësore i caktuar për hetimin e çështjes, prokurorja e çështjes dhe ish-Prokurorja e Përgjithshme 

e Republikës së Shqipërisë, që kanë iniciuar hetimin penal ndaj tij, kanë qenë në marrëdhënie 

biznesi me kompaninë e sigurimeve e në lidhje nepotike me njëri-tjetrin. Gjatë marrjes së tij në 

pyetje për qëllime të hetimit penal, prokurorja e çështjes ka treguar mungesë të theksuar të etikës 

profesionale. 

 

III 

Vlerësimi i Kolegjit 

A. Për legjitimimin e kërkuesit 

8. Çështja e legjitimimit (locus standi) është vlerësuar një ndër aspektet kryesore që lidhet 

me nisjen e një procesi kushtetues. Sipas neneve 131, pika 1, shkronja “f” dhe 134, pikat 1, 

shkronja “i” dhe 2, të Kushtetutës, si dhe nenit 71 të Ligjit Organik të Gjykatës, çdo individ, person 

fizik ose juridik, subjekt i së drejtës private dhe publike, mund të vërë në lëvizje Gjykatën për 

gjykimin përfundimtar të ankesave kundër çdo akti të pushtetit publik ose vendimi gjyqësor që 

cenon të drejtat dhe liritë themelore të garantuara në Kushtetutë. Ankimi kushtetues individual, në 

çdo rast, duhet të plotësojë kriteret kumulative të nenit 71/a të Ligjit Organik të Gjykatës, që lidhen 

me shterimin e mjeteve juridike, afatin e paraqitjes së kërkesës, pasojat negative të pësuara në 

mënyrë të drejtpërdrejtë e reale, mundësinë për rivendosjen e së drejtës së shkelur, si dhe 

rregullimet e veçanta ligjore të shqyrtimit paraprak të kërkesës.  

9. Lidhur me legjitimimin ratione personae, në kuptim të neneve 131, pika 1, shkronja 

“f” dhe 134, pikat 1, shkronja “i” dhe 2, të Kushtetutës, individi duhet të provojë interesin e tij si 

në aspektin procedural, ashtu edhe në atë substancial (shih vendimet nr. 65, datë 30.11.2023; nr. 

44, datë 26.09.2023 të Gjykatës Kushtetuese). Për sa i përket aspektit substancial të legjitimimit 

ratione personae, në jurisprudencën kushtetuese është pohuar se individi, si subjekt i kushtëzuar, 

mund të bëjë ankim kushtetues individual vetëm për çështje që lidhen me interesat e tij të 

drejtpërdrejtë, si dhe të tregojë se në çfarë mënyre ai është cenuar në të drejtat e tij kushtetuese, 

pra se është viktimë e një shkeljeje dhe se pasojat nga akti i kundërshtuar janë të drejtpërdrejta dhe 

reale për të (shih vendimet nr. 29, datë 16.04.2024; nr. 44, datë 26.09.2023 të Gjykatës 

Kushtetuese). Në këtë kuptim, kërkuesi duhet të justifikojë interesin kushtetues për çështjen e 

parashtruar përpara Gjykatës, pra se cenimi i të drejtave themelore prej vendimeve gjyqësore të 

kundërshtuara është vetjak, i drejtpërdrejtë dhe real.  

10. Në rastin konkret vërehet se në Gjykatën e Rrethit Gjyqësor Shkodër ka qenë duke u 

gjykuar çështja e shpërblimit të dëmit jashtëkontraktor, për shkak të aksidentit automobilistik në 

të cilin është dëmtuar një shtetas. Për të përcaktuar shkallën e paaftësisë së shtetasit të dëmtuar, 

për rrjedhojë edhe vlerën e kompensimit që kompania, me të cilën ishte siguruar mjeti shkaktar i 

aksidentit, duhej të paguante, gjykata ka caktuar si ekspert kërkuesin, i cili në përfundim ka 

konkluduar se kjo paaftësi arrinte në masën 50%, ishte e përhershme dhe i dëmtuari duhej të 

zhdëmtohej në vlerën 4.592.552, 8 lekë. Ky gjykim është pushuar nga gjykata bazuar në kërkesën 

e të dëmtuarit. Në këto kushte, kompania e sigurimit ka kallëzuar kërkuesin penalisht për kryerjen 

e veprës penale “Ekspertimi i rremë”, të parashikuar nga neni 309 i KP-së. Në përfundim të 

hetimeve prokuroria ka vendosur pushimin e procedimit penal, vendim i cili është pranuar, në 

thelb, nga gjykatat e faktit, me argumentin se nuk provohej kryerja nga kërkuesi e veprës penale, 

ndërsa Gjykata e Lartë i ka vlerësuar vendimmarrjet e këtyre gjykatave në përputhje me ligjin 

material e procedural. 

11. Nga sa më lart, Kolegji evidenton se procesi penal i zhvilluar në lidhje me kallëzimin 

penal të iniciuar nga kompania e sigurimit është mbyllur në favor të kërkuesit, fakt të cilin ai e ka 

pranuar edhe vetë në ankimin kushtetues individual, duke mbështetur vendimmarrjen e gjykatave 

të zakonshme. Në këtë situatë, Kolegji çmon se për sa kohë që ai nuk gëzon statusin e viktimës në 

procesin gjyqësor të zhvilluar, pra nuk provon interesin e drejtpërdrejtë për vënien në lëvizje të 

këtij gjykimi kushtetues, ai nuk legjitimohet ratione personae në aspektin  substancial, edhe pse 

ka qenë palë në çështjen objekt të ankimit kushtetues individual. Për rrjedhojë, pretendimet e tij 

për veprimet e kompanisë së sigurimit dhe të gjykatës së rrethit nuk mund të merren në shqyrtim. 

12. Në kërkesën drejtuar Gjykatës kërkuesi ka pretenduar edhe se oficeri i Policisë 

Gjyqësore që ka hetuar çështjen në ngarkim të tij, prokurorja e çështjes, si dhe Prokurorja e 

Përgjithshme kanë qenë në lidhje nepotike me njëri-tjetrin e në marrëdhënie biznesi me kompaninë 

e sigurimit. Për sa u përket këtyre pretendimeve, krahas faktit se ato janë parashtruar në mënyrë 

hipotetike, në kushtet kur sa më sipër organi i prokurorisë ka kërkuar pushimin e procedimit penal 

të iniciuar ndaj tij, Kolegji vlerëson se ato nuk janë argumentuar në aspektin kushtetues në drejtim 

të pasojës reale e konkrete të shkaktuar të drejtave themelore të kërkuesit për këtë shkak. 

13. Për sa më sipër, Kolegji vlerëson se kërkuesi nuk legjitimohet ratione personae, sipas 

neneve 131, pika 1, shkronja “f” dhe 134, pika 1, shkronja “i”, të Kushtetutës, pasi nuk ka arritur 

të justifikojë interesin e tij në çështjen kushtetuese të parashtruar, në kuptimin që veprimet e 

kundërshtuara të kenë sjellë pasoja reale dhe të drejtpërdrejta në të drejtat dhe liritë themelore 

individuale të tij. 

14. Si përfundim, bazuar në arsyetimin e mësipërm, Kolegji çmon se ankimi kushtetues 

individual i kërkuesit nuk plotëson kriteret ligjore për kalimin e tij për shqyrtim në seancë plenare.  

 

PËR KËTO ARSYE, 

 Kolegji i Gjykatës Kushtetuese, në bazë të neneve 31 dhe 31/a, pika 2, shkronja “b”, të 

ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të 

Republikës së Shqipërisë”, të ndryshuar, 

 

V E N D O S I: 

 Moskalimin e çështjes për shqyrtim në seancë plenare. 

 

 

 

 


